
Milaka langile, frantziar zein euskal-
dun, kalean erakusten ari dira gre-
ba eta manifestazioekin Macronek 
Frantziako Estatu osoan inposatu 
nahi duen lan erreformaren kontra 
daudela. Rajoyren Gobernuak eza-
rri zuen erreformaren antzekoa da: 
kaleratuarentzako indemnizazioak 
merkatzea, multinazionalentzako 
abantaila gehiago langilea kalera 
botatzeko, negoziazio kolektibora-
ko mugak sindikatuei… Horiek dira 
hartu nahi dituen neurrietako ba-
tzuk, kapitalaren zerbitzura.
	 Frantziako presidenteak, bere 
marketin pertsonalerako dirutza 
gastatzen duen bitartean, sindika-
tuen artean dagoen banaketa apro-
betxatu du mobilizazioen aurretik 
esateko ez duela “alferren, zinikoen 
eta muturrean daudenen aurrean 
etsiko”. Bada, “alfer” horiek, greba-
lariek, Macroni erantzun diote oihu-
katuz: “Munduko alferrok, batu zai-
tezte”. Deialdi horri toki guztietako 
“alferrek” egin beharko liokete kasu, 
orain Macronen lan erreformak or-
dezkatzen duen ofentsiba kapitalis-
tari aurre egiteko. “Macron eta bere 
munduak legalki hiltzen gaitu” izan 
da manifestatzaileen beste garrasie-
tako bat.
	 Macronen erreformak euskal he-
rritarrak ere hiltzen ditu “legalki”, 
Hego Euskal Herrian Rajoyrenak 
egin bezala. Beste irakasgai bat ate-
ra dezakegu beraz: Madril eta Pari-
sen erreforma laboralak sufritu di-
tugun euskaldunok gure herriaren 
subiranotasunaren aldeko fronte 
sozial bat ireki beharko genuke. 
Horrela baino ez dugu lortuko abe-
rastasunaren banaketa justuago 
batentzako tresnak izatea eta es-
kubide sozial eta laboralak berma-
tzea. Rajoyk bezala, Macronek bere 
erreforma inposatuko digu, baina 
alferrok ez gara haren aurrean be-
launikatuko.

“Munduko alferrok, 
batu zaitezte”

Urteotan LOMCEk eragindako tsunamiak 
itzalpean zuen arren, hezkuntza publi-
koak beste borroka eremu inportante 
bat duela gogoratu digute EAEko sindi-
katuek: murrizketak jarri dituzte lehen 
planoan eta bero hasi dute ikasturtea. 
Itxialdiak, elkarretaratzeak, solasaldi in-
formatiboak, salaketa egunak, borroka 
asteak, greba orokorra eta sektoreka-
koa… iragarri dituzte udazkenerako, Jaur-
laritza negoziatzera presionatu asmoz. 
Batzuek eta besteek darabilten datu sal-
tsan, Espainiako Estatuko erkidegoekin 
alderatuta EAEn hezkuntzara bideratzen 
den diru kopurua gehiago dela nabar-
mendu izan du Jaurlaritzak; sindikatuek 
ordea nahiago dute Europarekin konpa-
ratu eta salatzen dute Europar Batasune-
ko batez bestekora ez dela iristen inber-
tsioa. Errealitatea da 2009tik urtez urte 
jaitsi dela hezkuntzara bideraturiko di-
rua, bai kopuru absolututan bai portzen-
tajetan (beste partida batzuek, AHTra zu-
zendutakoak kasu, gora egin dute), gela 

bakoitzeko ikasle kopuruak gora egin du, 
eta behin-behineko irakasleak %40 dira 
oraindik. Horiek dira sindikatuek borro-
katu nahi dituzten puntuetako batzuk.
	 Horretarako abiatu duten konfronta-
zio estrategiak emaitzaren bat lortzeko 
eta benetan presioa egiteko, erantzun 
irmo eta zabala beharko lukete, oraingoz 
Jaurlaritzari entzundakoak beste mutu-
rrean kokatzen baitira: mobilizazioak ez 
daudela “inolaz ere” justifikatuta diote, 
ez dela unea, eta, berriz ere Espainiako 
Estatuarekin konparatuta, EAEko ira-
kasle publikoek lan-baldintzarik onenak 
dituztela, pribilegiatuak direla iradokiz. 
Baina datuak hor daude eta sindikatuek 
argi dute ez dela irakasleen kontua ba-
karrik, hezkuntza publikoaren kalitatea 
eta ikasleen euren heziketa dagoela jo-
koan, gizarte osoari dagokion afera dela 
alegia. LOMCEren aurkako borrokak lor-
tu zuen herritarrek hori barneratzea eta 
indarrak batzea; lortuko al du murrizke-
ten aurkako borrokak?

Fase berria hezkuntza 

